Antur yr Actau


Camdrin Dinesydd Rhufeinig?
Actau pennod 22, adnod 1– 29
Mae Paul yn deall y grefft o siarad gyda’r dyrfa yn iawn.  Mae’n mynd ati i greu pont gyda’r Iddewon wrth gyfeirio at y tir cyffredin sy rhyngddyn nhw
· Siarad Hebraeg (ac Aramaeg, iaith bob dydd y bobl)
· Iddew ffyddlon, brwdfrydig gyda chysylltiad cryf gyda Jerwsalem

· Parch mawr at y Gyfraith ac wedi astudio dan athro enwog

· Wedi bod yn erlid dilynwyr Iesu, ac yn flaenllaw wrth arestio Cristnogion.

 (a hyd yn oed wedi helpu i ddienyddio Steffan, oedd wedi cablu Duw yn eu barn nhw!)
Mae Paul hefyd yn rhannu profiad personol gyda nhw – ac mae pawb yn mwynhau clywed cyfrinachau pobl eraill! Ac mae’r profiad hwnnw yn un arbennig, yn oruwchnaturiol. Mae wedi cael gweledigaeth a neges bersonol gan Dduw. Cafodd ei ddallu, ac yna ei iachau!
Ydy, mae’r dorf yn gwrando’n dawel nes i Paul fynd i gyfeiriad newydd sy’n dangos y gagendor rhyngddyn nhw. Roedd Duw wedi dweud wrth am fynd at bobl oedd ddim yn Iddewon gyda’r neges bod Duw yn eu caru nhw yn Iesu Grist. A dyna ni eto, roedd y lle yn wenfflam, a’r Rhufeiniaid yn gorfod amddiffyn Paul.  Ond dydyn nhw ddim yn deall beth mae wedi ei ddweud i achosi’r fath gynnwrf!

Felly dyma  benderfynu cael gwybod – a hynny wrth chwipio’r stori allan o Paul (hen arfer cas oedd yn golygu clymu carcharor wrth bostyn a chwipio ei gefn noeth gyda darnau miniog o blwm ac asgwrn wedi eu clymu ar chwip lledr! Roedd llawer yn marw o ganlyniad i hyn a rhai yn mynd allan o’u pwyll.)
Doedd Paul ddim yn ddyn llwfr. Dioddefodd yn fawr dros Iesu (darllena 2 Corinthiaid pennod 11), ond nid dyma’r adeg i wynebu’r fath driniaeth. Roedd gormod i’w wneud dros yr Efengyl.  Felly dyma ollwng bombshell. Roedd o’n ddinesydd Rhufeinig, ac yn fwy na hynny roedd wedi ei eni yn ddinesydd Rhufeinig (nid wedi prynu’r fraint fel eraill).   

Does dim rhyfedd fod y croesholwyr wedi cymryd cam yn ôl mewn syndod!

